
kAverIpUjA

કાવેરીપૂજા

॥ શ્રી ગણેશાય નમઃ ॥ શ્રી ગુરુભ્યો નમઃ ॥
સઙ્કલ્પઃ ।
વિશેષેણ મત્સમ્બન્ધિસમસ્તપાપક્ષયાર્થં
સૌમઙ્ગલ્યસૌભાગ્યસન્તાનસૌખ્યાયુરારોગ્યસિદ્ ‍ધ્યર્થઞ્ચ શ્રી કાવેરી
પૂજાં કરિષ્યે ॥ ઘણ્ટાનાદાદિધ્યાનાન્તં કૃત્વા  ॥ ઇમમ્મે સુશોમયા ।
આપો વા ઇદં સર્વં આપ ૐ ॥
દેવતા આવાહનમ્ ।
ૐ ભૂઃ કાવેરીં  આવાહયામિ ॥ ૐ ભુવઃ ઇત્યાદિના કાવેરીમાવાહ્ય ॥
મરુદ્વૃધે  મહાલક્ષ્મીસ્સહ્યકન્યા સરસ્વતી ।
અગસ્ત્યપત્ની કાવેરી લોપામુદ્રા વરપ્રદા ॥
કમણ્ડલુસમુત્પન્ના સર્વતીર્થાધિદેવતા ।
વિરજા દક્ષિણા ગઙ્ગા  બ્રહ્મવિષ્ણુશિવાત્મિકા ॥
ચતુર્વિધફલોદ્ધાત્રી   ચતુરાનનકન્યકા ।
સર્વાભીષ્ટપ્રદાત્રી ચ નામ્નાં ષોડશકં સ્મૃતમ્ ॥
એભિર્નામપદૈર્નિત્યં   પૂજયેદ્ભક્તિમાન્નરઃ ॥
ધ્યાનમ્ ।
ૐ અચ્છસ્વચ્છલસદ્દુકૂલવસનાં  પદ્માસનાદ્‍ધ્યાસિનીં

હસ્તન્યસ્તવરાભયાબ્જકલશાં રાકેન્દુકોટિપ્રભામ્ ।
ભાસ્વદ્ભૂષણગન્ધમાલ્યરુચિરાં ચારુપ્રસન્નાનનાં

શ્રી ગઙ્ગાદિસમસ્તતીર્થનિલયાં  ધ્યાયામિ કાવેરિકામ્ ॥
આવાહનમ્ ।
શ્રીકણ્ઠવિશ્વેશ્વરસન્નિભાનિ લિઙ્ગાનિ  યદ્રોધસિ લક્ષકોટ્યઃ ।
જલપ્રવાહેપિ ચ કોટિકોટ્યઃ કવેરજાયાશ્શિવમૂર્તયસ્સ્યુઃ ॥

પયાંસિ તીર્થાનિ શિલાશ્ચ દેવતા દિવૌકસો વાલુકતાં પ્રપન્નાઃ ।
અતો નદી સહ્યગિરિપ્રસૂતા સરિત્સુમુખ્યામનુજૈરલભ્યા ॥
રત્નાસનમ્ ।
આદાવાદિ વિધાતૃમાનસસુતા પશ્ચાત્કવેરાત્મજા

ભૂયઃકુમ્ભભવસ્ય તસ્ય દયિતા તસ્માન્નદીરૂપિણી ।
શ્રીરઙ્ગાતુલકુમ્ભઘોણવિલસન્માયૂરમદ્ ‍ધ્યાર્જુન

શ્વેતારણ્યમુખસ્થલેષુમહિતા સહ્યાદ્રિજા દૃશ્યતે ॥
પાદ્યમ્ ।
મરુદ્વૃધે  મહાદેવી મહાભાગે મનોહરે ।
સર્વાભીષ્ટપ્રદે લોકમાતઃ પાદ્યં દદામિ તે ॥
મરુદ્વૃધેમાન્યજલપ્રવાહે  કવેરકન્યે નમતાં શરણ્યે ।
માન્યે જગત્પૂજ્યતમપ્રભાવે કાવેરિકાવેરિ મમ પ્રસીદ ॥
અર્ઘ્યમ્ ।
સહ્યપાદોદ્ભવે દેવિ શ્રીરઙ્ગોત્સઙ્ગામિનિ   ।
કાવેરીનામવિખ્યાતે ગૃહાણાર્ઘ્યં નમોઽસ્તુતે ॥

પ્રાચીનવાક્કીર્તિત   પુણ્યકીર્તે કલ્યાણિભક્તેપ્સિતદાનધુર્યે ।
કુમ્ભોદ્ભવપ્રેરિતગુમ્ભિતાર્થે કાવેરિકાવેરિ મમ પ્રસીદ ॥
આચમનમ્ ।
શ્રીસહ્યશૈલતનયે સર્વાસહ્ય નિવારિણિ ।
પ્રસાદં કુરુ મે દેવિ પ્રસન્નાભવ સર્વદા ॥
સંસારવિસ્રંસિનિ સંસ્કૃતાનાં સર્વાઘસંહારિણિ સર્વવન્દ્યે ।
સમસ્તલોકૈકશરણ્યમૂર્તે કાવેરિકાવેરિ મમ પ્રસીદ ॥
પઞ્ચામૃતસ્નાનમ્ ।
તુલામાસેતુ કાવેરી સર્વતીર્થાશ્રિતા નદી ।
પઞ્ચપાતક સંહર્ત્રી વાજિમેધફલપ્રદા ॥
ભક્તાનુકમ્પે મુનિભાગ્યલક્ષ્મિ નિત્યે જગન્મઙ્ગળદાનશીલે  ।
નિરઞ્જને દક્ષિણદેશગઙ્ગે  કાવેરિકાવેરિ મમ પ્રસીદ ॥
શુદ્ધોદકસ્નાનમ્ ।

કાવેરીતીરજન્માનઃ મૃગપક્ષિમહીરુહાઃ ।
તદ્વારિશીતવાતૈશ્ચ સ્પૃષ્ટામુક્તિં  પ્રયાન્તિ વૈ ॥
મોક્ષશ્રિયોપાસિત પાદપદ્મે નિત્યેહરીશદ્રુહિણસ્વરૂપે ।
સદાશિવેધાતૃવરપ્રસાદે કાવેરિકાવેરિ મમ પ્રસીદ ॥
વસ્ત્રમ્ ।
કવેરકન્યેકાવેરિ નિમ્નગાનાથનાયિકે ।
વસ્ત્રાણિવસભૂવસ્ત્રે ભુક્તિમુક્તિપ્રદાયિનિ ॥

દેવર્ષિપૂજ્યે   વિમલે નદીશેપરાત્પરેભાવિત નિત્યપૂર્ણે ।
સમસ્તલોકોત્તમતીર્થમાતઃ કાવેરિકાવેરિ મમ પ્રસીદ ॥

યજ્ઞોપવીતમ્ ।
સર્વયજ્ઞાશ્રયતટે સર્વયજ્ઞસહાયિનિ ।
યજ્ઞાઙ્ગસમ્ભવે  દેવિ સર્વયજ્ઞફલપ્રદે ॥
કલિપ્રભૂતાખિલદોષનાશેવિશુદ્ધવિજ્ઞાનજલપ્રવાહે ।
કદમ્બકલ્હારકદમ્બપૂર્ણે કાવેરિકાવેરિ મમ પ્રસીદ ॥
મઙ્ગળદ્રવ્યમ્  ॥ હરિદ્રાં કુઙ્કુમમ્  ।
જયદેવિ જગન્માતર્લોપામુદ્રે પુરાતને ।
જયભદ્રે ભવોદ્ધારિ મઙ્ગળે  મઙ્ગળપ્રદે  ॥
પ્રસીદકારુણ્ય ગુણાભિરામે પ્રસીદ કલ્યાણતરપ્રવાહે ।
પ્રસીદ કામાદિહરેપવિત્રે કાવેરિકાવેરિ મમ પ્રસીદ ॥
ગન્ધમ્ ।
ચન્દનાગરુકસ્તૂરી હિમવાલુકકેસરૈઃ ।
રાઙ્કવૈસ્સાઙ્કવૈર્યુક્તં ગન્ધં સ્વીકુરુ સહ્યજે ॥
આદ્યે પરે ચિન્મયપુણ્યપાદે પચેળિમપ્રૌઢકવેરભાગ્યે ।
અનન્યસાધારણ વૈભવાઢ્યે કાવેરિકાવેરિ મમ પ્રસીદ ॥
અક્ષતાન્ ।
યસ્યાં સકૃત્સ્નાનમાત્રાન્નરોઽક્ષય્યફલં લભેત્ ।
નક્ષત્રમાલ્યવચ્છુભ્રામક્ષતૈરર્ચયામ્યહમ્  ॥
આભરણમ્ ।

કિરીટહારકેયૂરકુણ્ડલાઙ્ગદકઙ્કણૈઃ  ।
હમ્સકૈર્મેખલાદ્યૈશ્ચ ભૂષયેત્વાં મરુદ્વૃધામ્  ॥
તાટઙ્કાદિકમ્ ।
તાટઙ્કં કણ્ઠસૂત્રઞ્ચ સિન્દૂરં કજ્જલાદિકમ્ ।
સૌમઙ્ગલ્યપ્રદેદેવિ  ગૃહાણાગસ્ત્યવલ્લભે ॥
પુષ્પાણિ ।
તુલસીબિલ્વમન્દારકુશાગ્રશતપત્રકૈઃ ।
ઇન્દીવરૈઃકોકનદૈર્હલ્લકૈઃકમલૈરપિ ॥
કલ્હારૈઃપુણ્ડરીકૈશ્ચ પુષ્પૈસ્સૌગન્ધિકાદિભિઃ ।
જાતીચમ્પકપુન્નાગમલ્લિકાકેતકાદિભિઃ ॥
સુરભિદ્રોણવાસન્તી ગન્ધરાજકદમ્બકૈઃ ।
પુષ્પૈસ્સહ્યસુતેમાતર્વેણ્યલઙ્કરણં કુરુ ॥
બહુજન્મકૃતાનેકવાસનાવાસિતાત્મભિઃ ।
દિવ્યૈસ્સુમવરૈઃપૂજ્યાં પૂજયેત્પુષ્પજાતિભિઃ ॥
અથાઙ્ગપૂજા  ।
મરુદ્વૃધાયૈ  નમઃ - પાદૌ પૂજયામિ । મહાલક્ષ્મ્યૈ-
ગુલ્ફૌ । સહ્યકન્યકાયૈ - જઙ્ઘે  । સરસ્વત્યૈ-જાનુની ।
અગસ્ત્યપત્ન્યૈ - મધ્યમ્ । કાવેર્યૈ - નાભિમ્ । લોપામુદ્રાયૈ -
હૃદયમ્ । વરપ્રદાયૈ - સ્તનૌ । કમણ્ડલુસમુત્પન્નયૈ -
બાહૂ । સર્વતીર્થાધિદેવતાયૈ - કણ્ઠમ્ । વિરજાયૈ - નાસિકામ્ ।
દક્ષિણગઙ્ગાયૈ  - શ્રોત્રે । બ્રહ્મવિષ્ણુશિવાત્મિકાયૈ - નેત્રે ।
ચતુર્વિધફલોદ્ધાત્ર્યૈ   - વક્ત્રમ્ । ચતુરાનન કન્યકાયૈ -
શિરઃ । સર્વાભીષ્ટપ્રદાત્ર્યૈ નમઃ - સર્વાણ્યઙ્ગાનિ  પૂજયામિ ॥

॥ શ્રીકાવેર્યષ્ટોત્તરશતનામાવળિઃ ॥
ૐ અનન્ત-ગુણ-ગમ્ભીરાયૈ નમઃ ।
ૐ અર્કપુષ્કર-સેવિતાયૈ નમઃ ।
ૐ અમૃતસ્વાદુ-સલિલાયૈ નમઃ ।
ૐ અગસ્ત્યમુનિ-નાયિકાયૈ નમઃ ।

ૐ આશાન્ત-કીર્તિ  -તિલકાયૈ નમઃ । ૫।
ૐ આશુગાગમ-વર્દ્ધિન્યૈ   નમઃ ।
ૐ ઇતિહાસ-પુરાણોક્તાયૈ નમઃ ।
ૐ ઈતિબાધા-નિવારિણ્યૈ નમઃ ।
ૐ ઉન્મત્તજન-દૂરસ્થાયૈ નમઃ ।
ૐ ઊર્જિતાનન્દ  -દાયિન્યૈ નમઃ । ૧૦।
ૐ ઋષિસઙ્ઘ -સુસંવીતાયૈ નમઃ ।
ૐ ઋણત્રય-વિમોચનાયૈ નમઃ ।
ૐ લુપ્ત-ધર્મ-જનોદ્ધારાયૈ ।
ૐ લૂનભાવ-વિવર્જિતાયૈ   નમઃ ।
ૐ એધિતાખિલ-લોકશ્રિયૈ નમઃ । ૧૫।
ૐ ઐહિકામુષ્મિક-પ્રદાયૈ નમઃ ।
ૐ ઓઙ્કારનાદ-નિનદાયૈ નમઃ ।
ૐ ઓષધીકૃત-જીવનાયૈ નમઃ ।
ૐ ઔદાર્યગુણ-નિર્દિષ્ટાયૈ   નમઃ ।
ૐ ઔદાસીન્ય-નિવારિણ્યૈ નમઃ । ૨૦।
ૐ અન્તઃકરણ-સંસેવ્યાયૈ નમઃ ।
ૐ અચ્છ-સ્વચ્છ-જલાશ્રયાયૈ નમઃ ।
ૐ કપિલાખ્ય-નદી-સ્નિગ્ધાયૈ નમઃ ।
ૐ કરુણા-પૂર્ણ-માનસાયૈ નમઃ ।
ૐ કાવેરી-નામ-વિખ્યાતાયૈ નમઃ । ૨૫।
ૐ કામિતાર્થ-ફલ-પ્રદાયૈ નમઃ ।
ૐ કુમ્ભઘોણ-ક્ષેત્ર-નાથાયૈ નમઃ ।
ૐ કૌતુકપ્રથમ-પ્રભાયૈ નમઃ ।
ૐ ખગરાજ-રથોત્સાહ-રઙ્ગસ્થલ -સુશોભિતાયૈ નમઃ ।
ૐ ખગાવળિ-સમાક્રાન્તકલ્લોલાવળિમણ્ડિતાયૈ નમઃ ૩૦।
ૐ ગજારણ્ય-સુવિસ્તીર્ણ-પ્રવાહ-જનમોહિન્યૈ નમઃ ।
ૐ ગાયત્ર્યાખ્ય-શિલા-મદ્‍ધ્યાયૈ નમઃ ।
ૐ ગરુડાસન-ભક્તિદાયૈ નમઃ ।
ૐ ઘન-ગમ્ભીર-નિનાદ-નિર્જરપ્રાપ્ત-નિર્ઝરાયૈ નમઃ ।
ૐ ચન્દ્રપુષ્કર-મધ્યસ્થાયૈ નમઃ । ૩૫।
ૐ ચતુરાનન-પુત્રિકાયૈ નમઃ ।

ૐ ચોલદેશ-જનોદ્ધાર-ગ્રીષ્મકાલ-પ્રવાહિન્યૈ નમઃ ।
ૐ ચુઞ્ચક્ષેત્ર-સમાનીતાયૈ નમઃ ।
ૐ છદ્મદોષ-નિવારિણ્યૈ નમઃ ।
ૐ જમ્બૂદ્વીપ-સરિચ્છ્રેષ્ઠ -નદી-નદ-ગરીયસ્યૈ નમઃ । ૪૦।
ૐ ઝઙ્કારનાદ-સંસ્પૃષ્ટ-ષટ્પદાળિ-સમાકુલાયૈ નમઃ ।
ૐ જ્ઞાનૈક-સાધન-પરાયૈ નમઃ ।
ૐ ઞપ્તિમાત્રર્તિ  -હારિણ્યૈ નમઃ ।
ૐ ટિટ્ટિભારાવસ-વ્યાજ-દિવિજ-સ્તુતિ-પાત્રિણ્યૈ નમઃ ।
ૐ ઠઙ્કારનાદ-સમ્ભેદ-ઝર્ઝરીકૃત-પર્વતાયૈ નમઃ । ૪૫।
ૐ ડાકિની-શાકિની-સઙ્ઘનિવારણ -સરિત્તટાયૈનમઃ ।
ૐ ઢક્કા-નિનાદપારીણ-પાર્વતીશ-સમાશ્રિતાયૈ નમઃ ।
ૐ ણાન્તવાચ્ય-દ્વિજાષ્ટાઙ્ગયોગ -સાધન-તત્પરાયૈ નમઃ ।
ૐ તરઙ્ગાવળિ -સંવિદ્ધ-મૃદુ-વાલુક-શોભિતાયૈ નમઃ ।
ૐ તપસ્વિજન-સત્કાર-નિવેશિત-શિલાસનાયૈ નમઃ । ૫૦।
ૐ તાપત્રય-તરૂન્મૂલ-ગઙ્ગાદિભિરભિષ્ટુતાયૈ  નમઃ ।
ૐ થાન્ત-પ્રમથ-સંસેવ્ય-સામ્બ-સાન્નિધ્ય-કારિણ્યૈ નમઃ ।
ૐ દયા-દાક્ષિણ્ય-સત્કારશીલ-લોક-સુભાવિતાયૈ નમઃ ।
ૐ દાક્ષિણાત્ય-જનોદ્ધાર-નિર્વિચાર  -દયાન્વિતાયૈ નમઃ ।
ૐ ધન-માન-મદાન્ધાદિ-મર્ત્ય-નિર્વર્તન-પ્રિયાયૈ નમઃ । ૫૫।
ૐ નમજ્જનોદ્ધાર-શીલાયૈ નમઃ ।
ૐ નિમજ્જજ્જન-પાવનાયૈ નમઃ ।
ૐ નાગારિકેતુ-નિલયાયૈ નમઃ ।
ૐ નાના-તીર્થાધિ-દેવતાયૈ નમઃ ।
ૐ નારીજન-મનોલ્લાસાયૈ નમઃ । ૬૦।
ૐ નાનારૂપ-ફલ-પ્રદાયૈ નમઃ ।
ૐ નારાયણ-કૃપા-રૂપાયૈ નમઃ ।
ૐ નાદબ્રહ્મ-સ્વરૂપિણ્યૈ નમઃ ।
ૐ પરાભૂત-સમસ્તાઘાયૈ નમઃ ।
ૐ પશુ-પક્ષ્યાદિ-જીવનાયૈ નમઃ । ૬૫।
ૐ પાપતૂલાગ્નિ-સદૃશાયૈ નમઃ ।
ૐ પાપિષ્ઠજન-પાવનાયૈ નમઃ ।
ૐ ફણીન્દ્ર-કીર્તિત  -કલાયૈ નમઃ ।

ૐ ફલદાન-પરાયણાયૈ નમઃ ।
ૐ બહુજન્મ-તપો-યોગ-ફલસમ્પ્રાપ્ત-દર્શનાયૈ નમઃ । ૭૦।
ૐ બાહુરૂપ-દ્વિપાર્શ્વસ્થ-સ્વમાતૃક-જલાર્થિનાં  -કળમક્ષેત્ર-

શાલ્યન્ન-દાન-નિર્જિત  -વિત્તપાયૈ નમઃ ।
ૐ ભગવત્કૃત-સન્તોષાયૈ નમઃ ।
ૐ ભાસ્કરક્ષેત્ર-ગામિન્યૈ નમઃ ।
ૐ ભાગીરથી-સમાક્રન્ત-તુલામાસ-જલાશ્રયાયૈ નમઃ ।
ૐ મજ્જદ્દુર્જન -પ્રાગ્જન્મ-દુર્જયાંહઃ પ્રમાર્જન્યૈ નમઃ । ૭૫।
ૐ માઘ-વૈશાખાદિ-માસ-સ્નાન-સ્મરણ-સૌખ્યદાયૈ નમઃ ।
ૐ યજ્ઞ-દાન-તપઃ-કર્મકોટિ-પુણ્ય-ફલ-પ્રદાયૈ નમઃ ।
ૐ યક્ષ-ગન્ધર્વ-સિદ્ધાદ્યૈરભિષ્ટુત-પદદ્વયાયૈ નમઃ ।
ૐ રઘુનાથ-પદદ્વન્દ્વ-વિરાજિત-શિલાતલાયૈ નમઃ ।
ૐ રામનાથપુરક્ષેત્ર-કામધેનુ-સમાશ્રિતાયૈ નમઃ । ૮૦।
ૐ લવોદક-સ્પર્શમાત્ર-નિર્વાણ-પદ-દાયિન્યૈ નમઃ ।
ૐ લક્ષ્મી-નિવાસ-સદનાયૈ નમઃ ।
ૐ લલના-રત્ન-રૂપિણ્યૈ નમઃ ।
ૐ લઘૂકૃત-સ્વર્ગ-ભોગાયૈ નમઃ ।
ૐ લાવણ્ય-ગુણ-સાગરાયૈ નમઃ । ૮૫।
ૐ વહ્નિપુષ્કર-સાન્નિદ્‍ધ્યાયૈ નમઃ ।
ૐ વન્દિતાખિલ-લોકપાયૈ નમઃ ।
ૐ વ્યાઘ્રપાદ-ક્ષેત્ર-પરાયૈ નમઃ ।
ૐ વ્યોમયાન-સમાવૃતાયૈ નમઃ ।
ૐ ષટ્કાલ-વન્દ્ય-ચરણાયૈ નમઃ । ૯૦।
ૐ ષટ્કર્મ-નિરત-પ્રિયાયૈ નમઃ ।
ૐ ષડાસ્ય-માતૃ-સંસેવ્યાયૈ નમઃ ।
ૐ ષડૂર્મિ  -જિત-સોર્મિકાયૈ   નમઃ ।
ૐ સકૃત્સ્મરણ-સંશુદ્ધ-તાપત્રય-જનાશ્રિતાયૈ નમઃ ।
ૐ સજ્જનોદ્ધાર-સન્ધાનસમર્થ-સ્વ-પ્રવાહિન્યૈ નમઃ । ૯૫।
ૐ સરસ્વત્યાદિ-દેવીભિરભિવન્દિત-નિર્ઝરાયૈ નમઃ ।
ૐ સહ્યશૈલ-સમુદ્ભૂતાયૈ નમઃ ।
ૐ સહ્યાસહ્ય-જન-પ્રિયાયૈ નમઃ ।
ૐ સઙ્ગમક્ષેત્ર -સામીપ્યાયૈ નમઃ ।

ૐ સ્વવશાર્થ-ચતુષ્ટયાયૈ નમઃ । ૧૦૦।
ૐ સૌભરિક્ષેત્ર-નિલયાયૈ નમઃ ।
ૐ સૌભાગ્ય-ફલ-દાયિન્યૈ નમઃ ।
ૐ સંશયાવિષ્ટ-દૂરસ્થાયૈ નમઃ ।
ૐ સાઙ્ગોપાઙ્ગ  -ફલોદયાયૈ નમઃ ।
ૐ હરિ-બ્રહ્મેશલોકેશ-સિદ્ધવૃન્દાર-વન્દિતાયૈ નમઃ । ૧૦૫।
ૐ ક્ષેત્ર-તીર્થાદિ-સીમાન્તાયૈ નમઃ ।
ૐ ક્ષપાનાથ-સુશીતળાયૈ નમઃ ।
ૐ ક્ષમાતલાખિલાનન્દ-ક્ષેમ-શ્રી-વિજયાવહાયૈ નમઃ । ૧૦૮।
॥ ઇતિ શ્રીકાવેરી અષ્ટોત્તરશતનામાવળિઃ ॥

ઉત્તરાઙ્ગપૂજા  ।
ધૂપમ્ ।
રઙ્ગત્રયોત્સઙ્ગવિરાજમાને   બ્રહ્માદ્રિકૂટાશ્રિતતીર્થગર્ભે ।
સમસ્તસિદ્ધાશ્રમરમ્યતીર્થે કાવેરિકાવેરિ મમ પ્રસીદ ॥
દશાઙ્ગોગુગ્ગુળોપેતસ્સુગન્ધોઘ્રાણતર્પણઃ  ।
મરુદ્વૃધેઽમ્બકાવેરિ  ધૂપોયન્તે સમર્પિતઃ   ॥
દીપમ્ ।
તુલાગતેર્કેતટિનિ વરાભિર્ગઙ્ગાદિભિસ્સેવિતપાદપદ્મે  ।
ત્રિકોટિતીર્થાશ્રમ પુષ્કરાઢ્યે કાવેરિકાવેરિ મમ પ્રસીદ ॥
આપોજ્યોતિસ્ત્વમસ્યમ્બ કુમ્ભસમ્ભવતેજસા ।
તેજઃપ્રદાત્રિ કાવેરિ દીપોયં પ્રતિગૃહ્યતામ્ ॥

નૈવેદ્યમ્ । પાણીયમ્ । આપોશનમ્ ।
દદાસિ તુલ્યાભિરનર્ઘધાન્યાન્યશેષચોળીયજનસ્યદેવિ ।
ભુક્તિપ્રદેમુક્તિવિધાનદક્ષે કાવેરિકાવેરિ મમ પ્રસીદ ॥
અન્નં ચતુર્વિધં   રુચ્યં શાકવ્યઞ્જન સંયુતમ્ ।
સફલં સઘૃતં ભુઙ્ક્ષ્વ  કાવેરિ તટિતાં વરે ॥

ફલેતિ તામ્બૂલમ્ ।
નિજાભિધાનશ્રવણાદૃતાનાં નિશ્શેષપાપક્ષયકારિણીત્વમ્ ।

નિદાઘતૃષ્ણાદિ નિરાસ દક્ષે કાવેરિકાવેરિ મમ પ્રસીદ ॥
નીરાજનમ્ ।
પરાશરાગસ્ત્યવસિષ્ઠમુખ્યૈર્મહર્ષિભિર્માન્યતપોભિરમ્બ   ।
ત્વમાશ્રિતાકર્મઠસિદ્ધિહેતુઃ કાવેરિકાવેરિ મમ પ્રસીદ ॥
સર્વતીર્થૈસ્તુલામાસે ત્વન્નીરાજનપાદુકા ।
નીરાજયામિ ભક્ત્યાત્વાં કાવેર્યમ્બમરુદ્વૃધે  ॥
પ્રદક્ષિણમ્ ।
માયૂરમદ્‍ધ્યાર્જુનકુમ્ભઘોણશ્રીરઙ્ગચુઞ્ચુસ્થલઘટ્ટગાત્વમ્   ।
સસ્યોદ્ભવે સિન્ધુયુતે સ્વતન્ત્રે કાવેરિકાવેરિ મમ પ્રસીદ ॥
પ્રદક્ષિણં કરોમિત્વાં પુરુષાર્થપ્રદાયિનિ ।
દક્ષિણાવર્તકશ્રીનિવાસપ્રીતે મરુદ્વૃધે  ॥

નમસ્કારાન્ ।
બ્રહ્માદિભિર્દેવવરૈસ્ત્રિસન્ધ્યં વસિષ્ઠપૂર્વૈર્મુનિભિર્વરિષ્ઠૈઃ ।
નિત્યં ગજારણ્યગતૈર્નિષેવ્યે   કાવેરિકાવેરિ મમ પ્રસીદ ॥
નમસ્તે તટિતાં મુખ્યે નિગમાગમ સંસ્તુતે ।
પાહિપાહ્યમ્બ કાવેરિ પ્રપન્નં માં કૃપાદૃશા ॥
સુવાસિનીભ્યઃ વાયનદાનાનિ ।
સુવાસિનીનાઞ્ચ નિજાશ્રિતાનાં પતિપ્રિયત્વઞ્ચ સુતાદિવર્ગમ્ ।
દાસ્યસ્યુદારં બહુભોગભાગ્યં કાવેરિકાવેરિ મમ પ્રસીદ ॥
નિજપ્રવાહાપ્રવલબ્ધપુણ્યપ્રસિદ્ધસત્કર્મફલોદયેન ।
નૃણામભીષ્ટાર્થવિધાયિનીત્વં કાવેરિકાવેરિ મમ પ્રસીદ ॥
પાપક્ષયં પારિશુધ્યમાયુરારોગ્યમેવચ ।
સૌભાગ્યમપિસન્તાનં જ્ઞાનં દેહિ મરુદ્વૃધે  ॥
ઇતિ સમ્પ્રાર્થ્ય ॥ છત્રચામરાદિનાસમ્પૂજ્ય વિસર્જયેત્ ॥
॥ ઇતિ વ્રતચૂડામણૌ કાવેરી પૂજાવિધિઃ ॥

